
CYD-DESTUN Y CYNNYRCH 
• Dechreuodd brand Pwyllwch! yn 2000. 

Ymgyrch gwasanaeth cyhoeddus ydy hi 
sy’n codi ymwybyddiaeth am ddiogelwch 
ar y ffyrdd. Mae’r brand yn adnabyddus 
am ei hysbysebu didostur ac emosiynol. 

• Cafodd ymgyrch 2014 ei llunio gan yr asiantaeth 
hysbysebu Leo Burnett o Lundain. Mae’r 
asiantaeth yn adnabyddus am hyrwyddo 
brandiau mewn ffordd newydd a chreadigol.

RHAN 1: MANNAU CYCHWYN 
– Iaith y Cyfryngau
Cyd-destun diwylliannol:
• Rhaid gosod hysbysebion gwasanaeth cyhoeddus 

yn strategol er mwyn targedu cynulleidfa 
benodol â’r neges sydd wedi’i dewis. Mae 
gan Brydain hanes o ymgyrchoedd cryf sy’n 
mynd yn ôl i 1963 pan oedd yr hysbysebion 
diogelwch ar y ffyrdd cynnar yn annog y 
cyhoedd i ddefnyddio gwregysau diogelwch. 

• Darlledwyd yr hysbyseb yfed a gyrru gynharaf 
yn 1964. Roedd llais cwrtais yn dweud ‘Os 
yw e wedi bod yn yfed, peidiwch â gadael 
iddo yrru,’ sy’n wahanol iawn i’r tactegau sioc 
a ddefnyddir heddiw. Yn 1976 gwelwyd yr 
ymgyrch ddidostur gyntaf lle roedd menyw yn 
cael ei chario ar stretsier i mewn i ambiwlans 
gyda thrac sain bygythiol. Mae’r ideoleg 
berswadiol hon, sef canolbwyntio ar ganlyniadau 
yfed a gyrru, wedi parhau hyd heddiw. 

• Ym mis Rhagfyr 2000, pan gyflwynwyd 

brand Pwyllwch! gyntaf, roedd yr ymgyrch yn 
cynnwys hysbysebion teledu a radio ynghyd 
â dosbarthu posteri a chardiau i dafarnau 
a chlybiau. Roedd yr hysbysebion teledu’n 
chwarae cerddoriaeth Nadolig wrthbwyntiol 
dros ddelweddau brawychus o’r gwasanaethau 
argyfwng yn ymdrin â gwrthdrawiadau. 

Ystyried y defnydd o iaith y cyfryngau 
argraffedig, a chodau a chonfensiynau:
• Rhaid i hysbysebion gwasanaeth 

cyhoeddus ddefnyddio llais ac iaith y 
gynulleidfa er mwyn cyfleu eu neges. 

• Mae hysbysebion Pwyllwch! yn defnyddio syllu 
uniongyrchol a’r rhagenw ‘Chi’, er mwyn 
canolbwyntio ar yr unigolyn, sy’n nodwedd 
berswadiol nodweddiadol wrth hysbysebu. 

• Confensiwn nodweddiadol arall yw creu ymateb 
emosiynol yn y gynulleidfa fel bod y neges yn 
taro tant. Yr emosiwn sy’n cael ei greu yn yr 
hysbyseb Pwyllwch! yw ofni’r canlyniadau. 

Ystyried sut mae’r elfennau gwahanol ar 
iaith y cyfryngau, a’r cyfuniad o elfennau, yn 
dylanwadu ar ystyr ac yn cyfleu nifer o ystyron:
• Mae’r posteri cyntaf i gyd yn cynnwys saethiad 

agos o wyneb sydd â nifer o haenau. Mae 
cefndir du sydd i’r mise-en-scène yn cyfleu 
naws fygythiol, ddifrifol i’r gynulleidfa.  

• Mae’r ddelwedd yn defnyddio syllu 
uniongyrchol i greu perthynas â’r gynulleidfa. 
Caiff hyn ei gadarnhau ymhellach drwy 
ddefnyddio ‘Chi’. Mae codau’r mynegiant 
wyneb yn ddifrifol. Mae hyn, ynghyd 
ag eiconograffeg het yr heddlu, yn 
atgoffa’r gynulleidfa o natur y pwnc.  

• Mae’r poster olaf yn defnyddio’r amser 
presennol a’r dyfodol er mwyn cyflwyno senario 
realistig i’r gynulleidfa, gan amlygu os cânt 
eu dal y byddan nhw fel unrhyw droseddwr 
arall. Mae hyn er mwyn gorfodi gyrwyr ifanc 
i sylweddoli nad rhywbeth cymdeithasol 
annerbyniol yn unig yw yfed a gyrru, mae 
iddo ganlyniadau difrifol i’r unigolyn. 

Ystyried safbwyntiau critigol: 
Semioteg – Roland Barthes
• Ar yr olwg gyntaf mae’r hysbyseb yn dipyn 

o enigma oherwydd bod y wyneb dynol yn 
ymddangos fel petai wedi’i aflunio. Rhaid i’r 
gynulleidfa ganolbwyntio’n ofalus er mwyn 
darllen yr ystyr. Felly, mae’r ddelwedd yn 
enghraifft o God Deongliadol Barthes.  

• Gallai’r cynrychioliadau o’r cymeriadau gael eu 
hystyried yn god semantig gan ei fod yn cyfleu 
eu bod yn cynrychioli demograffeg Prydeinig 
amrywiol, gan ddangos apêl eang yr hysbyseb. 

• Mae du yn cyfleu cod symbolaidd eglur am 
farwolaeth a dirgelwch. Mae hyn yn gosod y 
naws ar gyfer gweddill y delweddau gweledol. 

Damcaniaeth uwch: 
Strwythuriaeth – Claude Lévi-Strauss 
• Caiff gwrthwyneb deuaidd ei greu drwy’r 

goleuo chiaroscuro sy’n amlygu ardaloedd 
o olau. Mae hyn yn creu cyferbyniad rhwng 
golau a thywyllwch. Pwysleisir hyn ymhellach 
â chyferbyniad y ffont gwyn ar y cefndir du, 
gan arwyddo bod y ffeithiau’n ddu a gwyn am 
y pwnc hwn. Nid oes ardaloedd llwyd ac os 
ydych chi’n yfed a gyrru dyma’r canlyniadau. 

RHAN 2:  MANNAU CYCHWYN – Cynrychioliad

Cyd-destun cymdeithasol:
Ar y cyd â’r ymgyrch argraffedig roedd nifer 
o hysbysebion clyweledol a oedd yn defnyddio 
hiwmor a thactegau sioc i ddenu sylw’r gynulleidfa 
darged. Rhedodd y mwyaf llwyddiannus o’r 
rhain ar gyfrifon cyfryngau cymdeithasol 
gyda’r hashnodau #publooshocker a #stillalive. 
Mae’r hysbysebion teledu’n cynnwys dynion 
er mwyn uniaethu â’r gynulleidfa darged. 
https://www.youtube.com/watch?v=TADO4LG29bs

Ystyried sut mae cynrychioliadau’n cael eu 
llunio drwy brosesau dethol a chyfuno:
• Pwynt allweddol am gynrychioliad yn yr 

hysbysebion argraffedig yw natur amrywiol 
y wynebau. Maen nhw yno i apelio at 
ddemograffeg eang ac i ddangos natur 
amlddiwylliannol cymdeithas Prydain.  

• Caiff dynion eu cynrychioli’n fwy eglur 
yn yr hysbysebion clyweledol. Caiff y 
cynrychioliad ei greu drwy godau gwisg, iaith 
y corff ac ystumio. Defnyddir stereoteipiau 
i ddangos i’r gynulleidfa mai dynion 
cyffredin, nid troseddwyr, yw’r dynion.  

• Mae codau gwisg y cymeriadau yn yr 
hysbysebion clyweledol yn amrywio 
ond maen nhw i gyd yn awgrymu 
realaeth. Mae hyn yn cysylltu â’r awydd 
i’r gynulleidfa uniaethu â nhw. 

Ystyried safbwyntiau critigol:
• Damcaniaeth cynrychioliad Stuart Hall – mae 

cynrychioliadau’r delweddau yn yr hysbysebion 
argraffedig a chlyweledol yn gweithio i greu 
hygrededd i’r gynulleidfa. Mae’n bwysig 
i’r brand ddarbwyllo’r gynulleidfa, drwy’r 
cysyniad wedi’i rannu, y gallai hyn ddigwydd 
iddyn nhw. Mae delweddau cyfarwydd y 
lleoliad yn y dafarn yn denu’r gynulleidfa.  

• Damcaniaeth hunaniaeth David Gauntlett 
– yn yr hysbysebion #stillalive gellid ystyried 
bod y cymeriadau gwrywaidd yn cynrychioli 
modelau rôl. Maen nhw’n dewis herio 
pwysau gan gyfoedion a barn eraill i ddilyn 
y gyfraith ac yn y pen draw i ‘gadw’n fyw’. 

Damcaniaeth uwch:
• Damcaniaeth ffeministaidd Liesbet Van 

Zoonen – mae’r hysbysebion yn targedu 
cynulleidfa wrywaidd, felly ni chaiff cymeriadau 
benywaidd sylw mawr.  Yn yr hysbyseb 
argraffedig mae cynrychioliadau cadarnhaol 
o fenywod. Mae’r testun yn eu henwi fel 
cyflogwr DVLA, cynghorydd mewn Canolfan 
Waith ac Ysgrifenyddes. Fodd bynnag, y 
dynion sydd yn y swyddi sydd â’r pŵer uwch 
– Ynad, Rheolwr AD a Swyddog Heddlu.

• Damcaniaethau ethnigrwydd ac ôl-
drefedigaethol Gilroy – Caiff cyhoedd Prydain 
ei gynrychioli drwy amrywiaeth o gefndiroedd 
ethnig gwahanol. Caiff grwpiau lleiafrifoedd 
ethnig eu cynrychioli mewn safleoedd o 
awdurdod fel y Swyddog Carchar. Yn yr 
hysbyseb clyweledol, #publooshocker, y cwsmer 
du yw’r unig un sydd â chod gwisg siwt smart 
sydd ag arwyddocâd cadarnhaol i’r gynulleidfa. 

RHAN 3: MANNAU CYCHWYN 
– Cynulleidfaoedd 
Cyd-destun cymdeithasol / diwylliannol:
Rhaid i hysbysebion gwasanaeth cyhoeddus 
astudio anghenion eu cynulleidfa’n ofalus er 
mwyn trosglwyddo’i neges i’r bobl gywir. 
Sylweddolodd Pwyllwch! fod cyfnod canolbwyntio 
cynulleidfaoedd modern yn fyrrach, felly roedd 
angen rhoi sylw i sut roedd yn cyflwyno ei neges. 

Defnyddiodd ymgyrch 2014 ddulliau 
wedi’u perchnogi a rhai preifat. Yn gyntaf 
hysbysebodd ar ei gwefan www.think.direct.
gov.uk i greu’r ymwybyddiaeth gyntaf. Yna, 
cafodd y cyfryngau cymdeithasol eu defnyddio 
gyda 18,000 neges Twitter yn cyfleu’r neges 
i gynulleidfa iau. Hefyd cododd 221 darn 
cysylltiadau cyhoeddus ymwybyddiaeth am 
yr ymgyrch yn y cyfryngau ehangach. 
Gweithiodd Pwyllwch! gyda’r brand Coca Cola 
i gynnig 2 ddiod am bris 1 i yrwyr dynodedig 
er mwyn codi ymwybyddiaeth ac annog 
ymddygiad cadarnhaol. Hefyd, gweithion 
nhw gyda Johnny Walker i gynnig reidiau 
adref am ddim gyda Uber, yr Ap Tacsi. 

Ystyried sut mae diwydiannau’n targedu 
cynulleidfaoedd, a sut mae cynulleidfaoedd 
yn dehongli ac yn defnyddio’r cyfryngau:
• Dynion ifanc rhwng 17 a 29 yw prif 

gynulleidfa’r hysbyseb. Dyma’r grŵp sydd 
wedi cael ei dargedu gan Pwyllwch! ers eu 
hymgyrchoedd cynharaf. Mae’r grŵp hwn 
yn cynnwys 82% y rhai a gaiff eu cyhuddo 
o yfed a gyrru. Menywod rhwng 20 a 39 
yw’r gynulleidfa eilaidd. Mae cyfradd uchel 
ohonyn nhw’n methu’r prawf anadliedydd.  

• Mae’r hysbyseb yn syllu’n uniongyrchol ar 
y gynulleidfa. Mae’r testun yn nodi unigolion 
allweddol o blith aelodau adnabyddus o’r 
gymdeithas ehangach. Mae’n tybio bod y 
gynulleidfa’n gyfarwydd â’u swyddogaethau ac 
yn gwybod sut bydd y sefyllfaoedd yn effeithio 
arnyn nhw, h.y. bydd yr ynad yn eu cosbi nhw.

• Yr ideoleg sy’n cael ei chyfleu yw 
gwneud i’r unigolyn weld sut mae 
canlyniadau yfed a gyrru’n effeithio arno 
ef/arni hi a’r gymuned ehangach. 

• Yn ôl y model Defnydd a Boddhad mae’r 
hysbysebion yn cynnig gwybodaeth 
i gynulleidfaoedd ac yn gwneud i 
gynulleidfaoedd uniaethu â nhw.  

Ystyried safbwyntiau critigol: 
Damcaniaeth Derbyn – Stuart Hall
• Dehongliad dewisol yr hysbyseb fyddai bod 

ymddygiad sy’n arwain at yfed a gyrru’n 
difetha bywydau. Yr unig ddewis diogel yw 
peidio ag yfed. Yn y pen draw mae Pwyllwch! 
eisiau i lai o achosion o yfed a gyrru ddigwydd. 
Mae’r hysbysebion yn cefnogi gwerthoedd 
hegemonaidd, sef dilyn rheolau’r llywodraeth 
a pheidio ag ymddwyn mewn modd niweidiol. 

• Gellid ystyried bod ymateb gwrthryfelgar 
yn ymateb gwrth hegemonaidd gan ei fod 
yn herio cyfreithiau’r wladwriaeth. 

Damcaniaeth Diwylliant – George Gerbner
• Mae’r ymgyrch 50 mlynedd wedi dylanwadu 

ar ddiwylliant Prydain.  Mae ystadegau wedi 
dangos mai effeithiau tymor hir yr hysbysebion 
yw bod nifer y bobl a gafwyd yn euog o yfed 
a gyrru wedi haneru ers 2003. At hynny, tra 
oedd 1640 marwolaeth yn gysylltiedig ag yfed 
a gyrru yn 1967, 230 yw’r nifer hwnnw nawr. 

